
              PEMBERITAHUAN PERTANYAAN DEWAN RAKYAT 

MESYUARAT KEDUA, PENGGAL KETIGA, 

PARLIMEN KEEMPAT BELAS 

 

PERTANYAAN  : JAWAB BUKAN LISAN 

 

DARIPADA : YB TUAN BARU BIAN [ SELANGAU ] 

 

SOALAN  

 

TUAN BARU BIAN [ SELANGAU ] minta MENTERI KOMUNIKASI 

DAN MULTIMEDIA menyatakan kawasan pedalaman dan luar bandar 

Sarawak tidak mempunyai akses rangkaian internet dan telefon. Apakah 

pelan Kementerian untuk menyelesaikan masalah ini. 

 

JAWAPAN 

 

Tuan Yang di-Pertua, 

 

1. Untuk makluman Ahli Yang Berhormat, pihak Kementerian melalui 

Suruhanjaya Komunikasi dan Multimedia Malaysia (SKMM) telah dan 

sentiasa memberi tumpuan kepada penambahbaikan infrastruktur 

komunikasi melalui penyediaan liputan jalur lebar berkelajuan tinggi 

dengan menggunakan pelbagai teknologi untuk membolehkan rakyat 

terutama di Sarawak menikmati akses kepada perkhidmatan jalur lebar 

berkelajuan tinggi yang lebih menyeluruh. 

 

2. Antara inisiatif-inisiatif penyediaan perkhidmatan jalur lebar di 

negeri Sarawak adalah seperti berikut:- 

 

a. sebanyak 31 menara baharu yang sedang dalam peringkat 

pelaksanaan bagi penyediaan perkhidmatan jalur lebar mudah alih 

4G. Kesemua menara ini dijangka siap dan beroperasi 

sepenuhnya secara berperingkat bermula suku pertama 2021; dan 

 

b. sebanyak 21,554 pelanggan sedia ada di Sarawak akan dinaik 

taraf dari perkhidmatan rangkaian berasaskan tembaga kepada 

rangkaian gentian optik oleh SKMM. Inisiatif yang akan 

dilaksanakan menerusi Telekom Malaysia Berhad ini dijangka 

akan siap secara berperingkat menjelang akhir tahun 2021. 

Jumlah ini dijangka akan diselaraskan dari semasa ke semasa 

disebabkan oleh faktor peralihan langganan pelanggan. 

 

3. Selain dari itu, sebanyak lima (5) alat pemancar komunikasi 4G 

baharu serta 198 penaiktarafan telah dilaksanakan secara komersial 

oleh pihak pemberi perkhidmatan di Sarawak pada tahun 2020.  

 

4. Antara inisiatif lain yang dilaksanakan oleh Kerajaan adalah 

penyediaan kemudahan jalur lebar talian tetap berkelajuan tinggi di 

kawasan pinggir bandar dan luar bandar di seluruh negara termasuk di 

Sarawak melalui projek Jalur Lebar Pinggir Bandar (SUBB) dan projek 

Jalur Lebar Luar Bandar (RBB).  

 

5. Lebih daripada 31 ribu sambungan telah tersedia melibatkan 

penaiktarafan 63 ibu sawat di Sarawak, manakala sebanyak lebih 4 ribu 

sambungan masih dalam peringkat pelaksanaan. 

 

6. Walau bagaimanapun, usaha bagi meningkatkan liputan dan 

kualiti perkhidmatan jalur lebar di seluruh negara terutamanya di 

kawasan luar bandar dan pedalaman bukan sahaja melibatkan kerajaan 

persekutuan malah memerlukan kerjasama pelbagai pihak, termasuk di 

peringkat kerajaan negeri dan pihak berkuasa tempatan untuk 

pemudahcaraan proses-proses perolehan dan kelulusan tapak yang 

terlibat.  

 

7. Selanjutnya, SKMM akan terus bekerjasama dengan agensi 

kerajaan negeri iaitu Sarawak Multimedia Authority (SMA) bagi 

menambah baik liputan dan kualiti jalur lebar di Sarawak. Semasa sesi 

kunjung hormat saya kepada YAB Ketua Menteri Sarawak pada 10 Julai 

yang lalu, beberapa persetujuan penting telah dicapai antara lain adalah 

mengeratkan kerjasama bersama pihak SMA dari segi perancangan dan 

memudah cara proses kelulusan pembinaan untuk mempercepatkan 

pembinaan infrastruktur digital.  

 

8. Pada masa yang sama, SKMM juga membuat perancangan 

dengan pihak industri untuk memantapkan kualiti dan liputan 

perkhidmatan di seluruh negara menggunakan pelbagai teknologi. 

PEMBERITAHUAN PERTANYAAN DEWAN RAKYAT 

MESYUARAT KEDUA, PENGGAL KETIGA 

PARLIMEN KEEMPAT BELAS 

 

PERTANYAAN : BUKAN LISAN    

                         

DARIPADA : TUAN BARU BIAN [ SELANGAU ]   

 

SOALAN  

 

TUAN BARU BIAN [ SELANGAU ] minta MENTERI KESIHATAN 

menyatakan Sarawak mempunyai banyak klinik usang dan tidak 

dibekalkan dengan doktor berpengalaman yang cukup. Apakah 

Kementerian mempunyai pelan untuk membaiki klinik-klinik usang ini 

dan menempatkan doktor berpengalaman secukupnya di kawasan 

pedalaman. 

 

 

JAWAPAN 

 

Tuan Yang di-Pertua 

 

1. Kebanyakan klinik-klinik kesihatan di Sarawak masih lagi 

merupakan bangunan klinik yang lama dan 30 daripadanya berusia 

melebihi 50 tahun. Berasaskan usia bangunan dan keadaan fizikal 

semasa, terdapat 107 buah klinik di Sarawak dikategorikan sebagai 

klinik daif dan memerlukan pembaikan. Walaupun permohonan telah 

dikemukakan setiap tahun bagi tujuan pembaikan klinik-klinik 

kesihatan, namun berikutan jumlah peruntukan yang terhad, tidak 

kesemua klinik tersebut dapat dibaiki. 

 

2. Kementerian akan membuat pemilihan bagi pelaksanaan 

menaiktaraf fasiliti kesihatan berdasarkan senarai keutamaan dengan 

mengambilkira kriteria penilaian berikut: 

 

a) Tahap keselamatan fasiliti; 

b) Peningkatan beban kerja; 

 

c) Keperluan penambahan skop perkhidmatan; dan 

 

d) Pelaksanaan kerja menaiktaraf fasiliti tersebut adalah kos 

efektif. 

 

3. Pembinaan fasiliti kesihatan baru / penggantian klinik kesihatan 

sedia ada merupakan langkah jangka masa panjang Kementerian dan 

akan dipertimbangkan sekiranya fasiliti sedia ada sudah tidak kos 

efektif untuk dinaiktaraf. 

 

4. Selain daripada peruntukan Kementerian Kesihatan Malaysia, 

KKM juga mendapatkan kerjasama daripada pihak Kerajaan Negeri. 

Di bawah Program Transformasi Luar Bandar, kerajaan Negeri 

Sarawak telah memperuntukkan sejumlah wang untuk pembaikan dan 

naiktaraf klinik-klinik di luar bandar pada tahun 2017 dan 2018.   

 

5. Kementerian Kesihatan juga sentiasa memantau keadaan dan 

keperluan semasa di kawasan-kawasan luar bandar dan pedalaman 

yang tidak mempunyai fasiliti kesihatan statik. Sekiranya terdapat 

keperluan, cadangan pembinaan fasiliti klinik baharu akan 

dipertimbangkan, tertakluk kepada kemampuan kewangan kerajaan. 

 

6. Kementerian Kesihatan Malaysia akan terus membuat 

penempatan pegawai perubatan bukan pakar dan pakar perubatan di 

kawasan pedalaman Sarawak di mana buat masa ini terdapat 42 

orang Pakar Perubatan Keluarga di Sarawak. 

 

Sekian, terima kasih. 

 

 


